Gwragedd a gwŷr
Darllen: 1 Pedr 3: 1-7
1 Dyna’n union sut dylech chi'r gwragedd priod ymostwng i'ch gwŷr. Wedyn bydd y dynion hynny sy’n gwrthod credu neges Duw yn cael eu hennill gan y ffordd dych chi’n ymddwyn, heb i chi orfod dweud gair. 2 Byddan nhw'n dod i gredu wrth weld eich bywydau duwiol a glân chi. 3 Dim y colur ar y tu allan sy’n eich gwneud chi'n ddeniadol, na phethau fel steil gwallt, tlysau aur a dillad ffasiynol. 4 Beth sy’n bwysig ydy’r hyn ydych chi’r tu mewn – y math o harddwch fydd byth yn diflannu, sef ysbryd addfwyn a thawel. Dyna beth sy’n werthfawr yng ngolwg Duw. 5 Dyna sut roedd gwragedd duwiol y gorffennol yn gwneud eu hunain yn hardd. Roedd eu gobaith nhw yn Nuw ac roedden nhw'n ymostwng i’w gwŷr. 6 Roedd Sara, er enghraifft, yn ufudd i Abraham (ac yn ei alw’n ‘meistr’). Dych chi i fod yr un fath â hi, felly gwnewch ddaioni a peidiwch bod ofn dim byd. 
7 Agwedd felly ddylai fod gynnoch chi wŷr hefyd. Dylech feddwl bob amser am les eich gwragedd, a'u parchu nhw a gofalu amdanyn nhw. Y wraig ydy’r partner gwannaf yn gorfforol, ond mae’n rhaid cofio eich bod chi’ch dau yn rhannu’r bywyd mae Duw wedi ei roi mor hael. Os na wnewch chi hyn fydd Duw ddim yn gwrando ar eich gweddïau chi. 

Yr un alwad sydd gan Pedr yma ac yn y penodau blaenorol – galwad i fyw bywydau glân a sanctaidd am fod Duw yn sanctaidd. Rhaid i bobl Dduw fod yn wahanol i bobl y byd o’u cwmpas. 

Mae’r chwech adnod cyntaf yn canolbwyntio ar wragedd Cristnogol. Mae’r darn yn cychwyn gyda’r geiriau, Dyna’n union. Mae’n cychwyn fel hyn oherwydd mai cario ymlaen yn syth o’r bennod flaenorol mae Pedr – lle oedd o’n sôn am ymostwng i feistri a llywodraethwyr a pharchu pawb. 
Dylai gwragedd priod ymostwng i’w gwŷr am mai dyma mae Duw eisiau. Ennill eneidiau ydy’r frwydr, nid ennill mawredd, statws na’u ffordd eu hunain.

....dylech chi'r gwragedd priod ymostwng i'ch gwŷr. Wedyn bydd y dynion hynny sy’n gwrthod credu neges Duw yn cael eu hennill gan y ffordd dych chi’n ymddwyn, heb i chi orfod dweud gair.
Yr un ydy’r neges yn y bennod flaenorol i bob un sy’n credu mai Iesu Grist ydy mab Duw.

Mae’n glir o’r darn bod rhaid i wragedd Cristnogol gadw golwg ar eu hagwedd tuag at ddillad a ffasiwn. Rhaid iddyn nhw wisgo’n addas. Does dim rhaid iddyn nhw fod yn hen ffasiwn a di-liw, ond yn sicr ni ddylai eu dillad achosi problem i bobl eraill, yn enwedig dynion. Mae’n demtasiwn i wario lot  arian ar ddillad ond rhaid cadw mewn cof bod Duw yn edrych ar y tu mewn. Mae hyn yn neges i bawb, nid i wragedd yn unig.
Doedd Sara ddim yn berffaith o bell ffordd, ond, ni fysa’r Ysbryd Glân wedi symud Pedr i sgwennu amdani oni bai ei fod yn werth sylwi ar ei bywyd fel esiampl. (Mae hanes Sara i’w gael yn Genesis 17 ac 18).

Mae’r adnod olaf yn siarad yn benodol gyda gwŷr Cristnogol.  Mae ‘na lawer o gyfrifoldeb ar eu sgwyddau. Mae nhw i fod i ofalu am eu gwragedd, eu parchu a meddwl am eu lles bob amser. Eto, dilyniant naturiol o’r penodau blaenorol sydd yma, ac anogaeth i barchu pawb. 

Mae’r gŵr a’r wraig Gristnogol yn rhannu’r bywyd newydd mae Duw wedi ei roi. Mae Duw wedi gwneud yr un gwaith yn eu calonnau. Mae achubiaeth drwy waed Iesu yn gyffredin i’r ddau ohonyn nhw. Mae cyfrifoldeb o’r ddwy ochr felly – gan y wraig a’r gŵr. Os na fydd y cwpl yn ufuddhau yna mae na ganlyniad difrifol, Os na wnewch chi hyn fydd Duw ddim yn gwrando ar eich gweddïau chi. 
Rhaid i bob Cristion holi ei hun a gofyn os ydy ei ddiffyg parch at eraill, a’i ddiffyg cariad at ei gyd-Gristnogion, yn rhwystro bywyd gweddi llwyddiannus a llewyrchus. Os ydy o, rhaid i’r Cristion gyffesu ei fethiant, neu bydd gwaith y deyrnas yn cael ei rwystro.

